Lesona faha-28 – Ny Haramagedona sy ireo loza fito farany
Tamin’ny taona 1945, ilay olo-malaza William Ripley izay fanta-daza tamin’ny famokarana ilay fandaharana hoe Believe It or Not, dia nijoro teo anivon’ny tananan’i Hiroshima, any Japana, izay ravan’ny baoma atômika, ary niteny tamin’ny mpihaino azy hoe: “Amin’izao fotona izao aho dia mijoro eto amin’ny toerana izany nanombohan’ny fiafaran’izao tontolo izao.”
Nandritra ny taonjato teo aloha dia maro ireo ady izay nahatonga saina ireo manam-pahefana maneran-tany fa akaiky ny farany. Amin’izao vaninandro iainantsika izao dia samy manambara ny amin’izany fiafaran’izao tontolo izao izany avokoa ny mpahay lalàna, ny mpanabe, ny mpandalina momba ny fiaraha-monina, ny mpahay siansa, sy ny mpandalina momba ny tontolo iainana.

Maro ireo badenin’ny fahaverezan-kevitra rehefa mandinika ny hoavy. Ny tenin’Andriamanitra, amin’ny alalan’ny faminaniana ambarany, dia manambara ny ankapoben’ny zava-hiseho. Araka ny faminanian’ny Baiboly dia tsy adin’ny miaramila fotsiny ny krizy hisy amin’ny andro farany. Izany ady farany izany dia ilay ady efa hatry ny ela ifanandrinan’i Kristy sy Satana.
Ireo loza fito farany sy ny adin’ny Haramagedona dia mifantoka amin’ny fifaranan’ny tantaran’ny olombelona sy ny fiavian’i Kristy. Izany no tontolon-kevitr’ity lesona izay ianarantsika ity.

NY HARAMAGEDONA SY IREO LOZA FITO FARANY

1. Inona no krizy lehibe izay hatrehin’izao tontolo izao tsy ho ela? Apokalypsy 13:16,17.

Valiny: Ny fanerena handray marika.
2. Raha misy olona miankohoka amin’ny bibi-dia dia inona no horaisiny? Apokalypsy 14:9,10.

Valiny: Ny mariky ny bibi-dia eo amin’ny handriny na eo amin’ny tànany.
3. Inona ilay “fahatezeran’Andriamanitra” izay haidina? Apokalypsy 15:1.

Valiny: Anjely fito mitondra ireo loza fito.
I Satana dia mankahala an’Andriamanitra ka ny faniriany dia ny handraisan’ny olona rehetra ny mariny fa tsy ny tombo-kasen’Andriamanitra. Rehefa nanao safidy ny olombelona rehetra – na ny mariky ny bibi-dia na ny tombo-kasen’Andriamanitra – dia haidina ireo loza. Ireo rehetra nisafidy an-tsitrapo ny hanompo ilay bibi-dia, ka ny didin’olombelona no nasolony ny didin’Andriamanitra, dia hiharan’ireo loza fito farany.

Ny Apokalypsy 16:2-15 dia mitanisa ireo loza enina voalohany:

1. Ny vay ratsy
2. Ny ranomasina nody ra

3.  Ny ony sy ny loharano nody ra
4. Ny masoandro nandro ny olona

5. Ny seza fiandrianan’ilay bibi-dia tonga maizina

6. Ny ady lehiben’Andriamanitra Tsitoha
4. Aorian’ny fanoritana ireo loza enina dia inona no fanambarana avy any an-danitra? Apokalypsy 16:15.

Valiny: Indro, avy toy ny mpangalatra Aho. Sambatyra izay miambina ka miaro ny fitafiany.
Izany teny izany dia fankaherezan’i Kristy ireo mpanara-dia Azy, hanentanany azy ireo hijoro amin’ny fahazavan’ny fiaviany tsy ho ela. Ireo loza ireo dia antsoina hoe ‘ireo loza fito farany.’ Tamin’ny andron’ny Testamenta Taloha dia loza folo no nihatra tamin’i Egypta. Ny loza telo voalohany dia nihatra tamin’ny Egyptiana sy ny Israelita; ny loza fito farany dia ny Egyptiana ihany no niharany. Amin’ny andro farany, ny loza fito farany dia hihatra amin’ny ratsy fanahy irery ihany, fa ireo marina kosa – izay mbola eto an-tany – dia ho voaaro. Ho avy tampoka toy ny mpangalatra i Jesosy, aoriana – fa tsy mialoha – ireo loza ireo.
5. Moa ve Andriamanitra mampanantena fa hiaro ny vahoakany mandritra ireo loza ireo? Salamo 91:2-10.

Valiny: Fialofako sy batery fiarovana ho ahy Izy... tsy hisy loza hanjo anao, na aretina hanakaiky ny lainao.
6. Inona no antoka omen’Andriamanitra fa hikarakara antsika izy mandritra izany vanim-potoana izany? Isaia 33:16.
Valiny: Izay hohaniny dia homena azy, ary ny rano hosotriny tsy ho diso.
7. Aiza no hialofantsika sy fiarovana ho antsika mandritra izany vanim-potoana sarotra izany? Salamo 46:1,2.

Valiny: Andriamanitra no aro sy hery ho antsika... koa izany no tsy hatahorantsika, na dia ho levona aza ny tany.
 
8. Ahoana no hiezahan’i Satana hampiray ny firenena rehetra mba handringana ny vahoakan’Andriamanitra mandritra ilay ady farany eto an-tany? Apokalypsy 16:14.
Valiny: Fanahin’ny demonia ireo ka manao famantara.
9. Ahoana no iantsoana izany ady izany? Apôkalypsy 16:16.

Valiny: Nangoniny ho any amin’ny tany atao amin’ny tany Hebreo hoe Hara-magedona ireny.
Ny teny hoe “Haramagedona” dia avy amin’ny teny hebreo hoe “Har Megiddo,” izay midika hoe tendrombohitra fivoriana. Tamin’ny vanim-potoana iray izay nandalovan’ny Israely krizy nivaivay, ka toa efa hihatra ny fandringanana, dia niditra an-tsehatra Andriamanitra nanome fankaherezana, tamin’ny fotoana nety indrindra (Mpitsara 5:19). Mandritra ny vanim-potoana farany amin’ny tantaran’ny tany, rehefa hisafoaka noho ireo loza izao tontolo izao, dia hiroso an’ady mba handringana ny vahoakan’Andriamanitra. Ka toa efa hihatra amin’ny vahoakan’Andriamanitra ny fandringanana.
10. Rehefa hiray saina izao tontolo izao handringana ny vahoakan’Andriamanitra dia inona no hataon’Andriamanitra? Apokalypsy 16:17-21.

Valiny: Anjely fahafito; nisy horohorontany mafy, izay tsy mbola nisy toy izany hatrizay nisian’olona tetỳ ambonin’ny tany, eny, tsy mbola nisy horohorontany mafy sy lehibe toy izany.
Hiditra an-tsehatra indray Andriamanitra. Amin’ny fotoana izay hivononan’ny fahavalo hamely ny vahoakan’Andriamanitra toy ny liona efa handrapaka ny hazany, dia haninjitra ny tànany amin-kery Andriamanitra ka hanavotra ny olony.
11. Inona ilay fanambarana lehibe ataon’ilay anjely fahafito? Apokalypsy 16:17.
Valiny: Vita!
Vita! Tapitra hatreo ny fahoriana sy ny ratram-pon’izao fiainana izao. Tonga ny fotoana hanavotan’Andriamanitra ny olony.
12. Ahoana no hanoritana izany fanavotana miezinezina izany? Apokalypsy 16: 18-21.

Valiny: Dia nisy helatra sy feo sy kotrokorana.
Amin’ny fotoana farany dia hiverina Jesosy ilay Mpanjakan’ny mpanjaka sy Tompon’ny tompo ka handringana tanteraka an’i Satana sy ny asany. Handresy ireo mpanara-dia an’i Kristy; handresy ny marina.
13. Inona no fara-tampon’ny loza fito? Apokalypsy 19: 11-16.
Valiny: Indro, nisy soavaly fotsy; ary Izay nitaingina azy dia atao hoa Mahatoky sy Marina.
Ry namana, azo antoka hoe iza no handresy amin’ny fiafaran’ilay ady. Na mahakivy toy ny ahoana ny fisehon’ny hoavy, dia tsy maintsy handresy i Jesosy sy ny olony. Raha toa ianao mbola tsy nanapa-kevitra hametraka ny fitokisanao amin’i Jesosy tamin’ny nanasanao Azy hiditra eo amin’ny fiainanao, dia nahoana moa raha tanterahinao izany ankehitriny? Dieny mbola tsy tara loatra ka tsy ho afaka hiverin-dàlana intsony ianao?
